
Fit-12 u t-13 ta’ Ottubru 2017 madwar 100 żagħżugħ, inklużi rappreżentanti ta’ organizzazzjonijiet taż-
żgħażagħ u istituzzjonijiet edukattivi minn madwar l-Unjoni Ewropea, iltaqgħu biex jikkonkludu d-diskussjonijiet 
li nżammu fil-qafas ta’ proġett imsejjaħ “Narrattiva Ġdida għall-Ewropa”, dwar il-perċezzjoni taż-żgħażagħ 
tal-Ewropa u l-ideat tagħhom dwar x’għandha tkun in-Narrattiva Ewropea. Miġburin flimkien fil-belt komda 
tal-istudenti ta’ Leuven, aħna ċċentrajna n-Narrattiva madwar l-erba’ oqsma ewlenin ta’ diskussjoni li huma 
ppreżentati hawn taħt, jiġifieri: il-libertà tal-moviment u s-sigurtà, l-involviment ċiviku, l-impjieg u l-pjaneta 
ħadra l-Ewropa. 

1. Il-libertà tal-moviment u s-sigurtà
Maħluqa bħala tweġiba għall-effetti devastanti ta’ żewġ gwerer dinjija, l-Unjoni Ewropa - komunità ta’ valuri 
- kellha u jrid ikompli jkollha l-objettiv li tippromwovi l-paċi u l-prosperità fl-Ewropa u lil hinn minnha. 

Aħna nemmnu li minħabba l-kunflitti reġjonali u internazzjonali, l-UE jenħtieġ li taġixxi bħala medjatur, billi 
trawwem b’mod attiv il-komunikazzjoni fost il-partijiet involuti. Bl-istess mod, jenħtieġ li tieħu passi attivi lejn 
l-indirizzar tal-estremiżmu politiku, il-promozzjoni tad-drittijiet tal-bniedem u d-diversità bħala l-prinċipji ta’ 
gwida ewlenin tagħha.

Aħna nemmnu f’UE li tħaddan mill-qrib l-inklużjoni u l-integrazzjoni mhux biss fost l-Istati Membri tagħha 
iżda madwar id-dinja b’mod ġenerali. Aħna nixtiequ naraw il-popolazzjoni tal-migranti u r-refuġjati 
megħjuna permezz ta’ għadd ta’ miżuri. Jenħtieġ li jkun hemm appoġġ għall-integrazzjoni bħal korsijiet 
tal-lingwa għall-immigranti kollha li jiddeċiedu li jgħixu b’mod legali f’pajjiż tal-UE, u programmi ta’ skambju 
kulturali biex il-komunità lokali tinvolvi ruħha mal-persuni li jkunu għadhom kemm daħlu fil-pajjiż. Barra 
minn hekk, jenħtieġ li jinħolqu aktar opportunitajiet għal djalogu rispettuż, fejn l-iskambju transkulturali u 
transreliġjuż ikun il-prattika ta’ kuljum. 

2. L-involviment ċiviku
Irridu l-parteċipazzjoni ta’ aktar żgħażagħ fit-teħid tad-deċiżjonijiet, sabiex l-Ewropa tkun imħejjija aħjar biex 
tindirizza l-isfidi tagħha. Jenħtieġ li jkun hemm ukoll aktar opportunitajiet biex jiġu involuti dawk li jsibuha 
bi tqila biex jinvolvu ruħhom fil-politika. Aħna nemmnu li dan jista’ jsir possibbli bl-iżvilupp ta’ kurrikulu dwar 
l-edukazzjoni ċivika fis-sistema tal-edukazzjoni nazzjonali / lokali. 

Bl-istess mod, neħtieġu wkoll aktar rappreżentanza taż-żgħażagħ. Jenħtieġ li jkun hemm strateġiji biex 
titnaqqas l-età medja tal-MPE u tal-membri parlamentari għal inqas minn 40 sena. Pereżempju, dan jista’ 
jseħħ billi jsir regolament li jiddikjara li tal-inqas 25 % tal-kandidati għandhom ikunu żgħażagħ. Barra minn 
hekk, meta jiġi kkunsidrat l-impatt pożittiv tal-votazzjoni u l-involviment taż-żgħażagħ, is-sistema “vot 
16” tista’ tiġi introdotta fl-Istati Membri kollha. L-aħħar, iżda mhux l-anqas, l-implimentazzjoni ta’ sistema ta’ 
votazzjoni elettronika tista’ tagħmel il-votazzjoni aktar attraenti għaż-żgħażagħ u tgħin biex jiżdied l-ammont 
ta’ nies li jivvotaw.

Ewropa għaż-Żgħażagħ



Nixtiequ naraw ukoll l-informazzjoni kollha neċessarja biex deċiżjoni infurmata tkun faċilment disponibbli. 
Għodda waħda li wieħed jista’ jibni fuqha hija s-simulazzjoni tal-elezzjoni tal-Parlament Ewropew fl-iskejjel 
li tista’ tiġi adottata fil-kurrikulu tal-edukazzjoni ċivika. Aħna nipproponu li, għaż-żgħażagħ li jipparteċipaw 
b’mod attiv, internships imħallsa relatati jenħtieġ li jsiru disponibbli mill-istituzzjonijiet tal-gvern u privati 
sabiex ikunu jistgħu jinvolvu ruħhom aktar fit-teħid tad-deċiżjonijiet.

3. L-impjieg 
Aħna nipprevedu sistema tal-impjiegi li toffri firxa wiesgħa ta’ opportunitajiet ta’ impjiegi u li tgħin ukoll fil-bini 
tal-kapaċitajiet tagħna sabiex inkunu nistgħu niżguraw post fis-suq tal-impjiegi. Aħna nappoġġjaw l-isforz 
min-naħa tal-UE biex issir ċentru ta’ innovazzjoni u teknoloġija, fejn iż-żgħażagħ jiġu mgħammra bl-
aktar għodod u teknoloġija riċenti u fejn jiġi pprovdut taħriġ speċjalizzat biex jiġi megħjun l-impjieg tagħna.

Iż-żgħażagħ kollha jenħtieġ li jkollhom l-aċċess għall-mobilità u opportunitajiet ta’ tagħlim barra mill-pajjiż 
irrispettivament mill-isfond tagħhom u mingħajr ebda ostakoli amministrattivi, soċjali jew ekonomiċi. 

Aħna nixtiequ wkoll li jkun hemm aċċess għal firxa wiesgħa ta’ internships, traineeships u apprendistati 
madwar l-Ewropa kollha biex ikomplu jiġu żvilupppati l-kompetenzi, il-ħiliet u l-impjegabbiltà tagħna. 
L-internships kollha jenħtieġ li jkunu mħallsa u l-ħiliet akkwistati permezz tagħhom jenħtieġ li jkunu rikonoxxuti 
formalment.

4. Il-Pjaneta Ħadra l-Ewropa 
Billi aħna konxji mill-isfidi ffaċċjati fil-protezzjoni tal-pjaneta tagħna, nixtiequ naraw il-politiki kollha 
jikkonformaw mal-istandards ta’ sostenibbiltà tal-UE. Dan jinkludi diversi politiki dwar ir-riċiklaġġ 
ambjentali, il-bini, il-politiki agronomiċi u l-istandards tax-xogħol. Barra minn hekk, nixtiequ li l-UE tadotta 
miżuri fiskali aktar stretti dwar l-emissjonijiet tal-karbonju u l-gassijiet serra.

Nixtiequ wkoll li l-UE timmaniġġja aċċess ugwali għal opzjonijiet ta’ ikel tajjeb għas-saħħa u affordabbli 
għaċ-ċittadini kollha tagħha u tagħmel l-ikel organiku u sostenibbli affordabbli permezz ta’ sussidju mħallas 
lill-bdiewa. Permezz ta’ dawn l-inizjattivi, nixtiequ li l-iskart tal-ikel fl-Ewropa jitnaqqas b’mod sostanzjali.

L-aħħar, iżda mhux l-inqas, nemmnu li l-edukazzjoni taċ-ċittadini dwar is-sostenibbiltà ambjentali hija dmir 
tal-UE. Din tista’ tinkiseb permezz tal-appoġġ ta’ proġetti kreattivi, bħat-tħarriġ bejn il-pari u l-organizzazzjoni 
ta’ kampijiet ta’ taħriġ sostenibbli u skambji taż-żgħażagħ.



Filwaqt li nżommu f’moħħna l-prinċipji msemmija hawn fuq, aħna, iż-żgħażagħ Ewropej, determinati li 
nsegwuhom bħala ċittadini attivi li qed nitolbu Ewropa aktar qrib iċ-ċittadini tagħha. Aħna nemmnu li jekk 
nimxu id f’id u nirriflettu u naġixxu fuq il-parti tagħna, nistgħu mmexxu l-Ewropa ferm aktar ’il quddiem. Wara 
kollox, l-Ewropa deskritta hawn fuq mhijiex biss il-ħolma tagħna, hija d-destinazzjoni komuni tagħna. Hija 
d-dar tagħna li se tirnexxi b’opportunitajiet ugwali, sigurtà u drittijiet żgurati għalina lkoll.

Rappreżentanti ta’ Żgħażagħ Ewropej li ħadu sehem 
fid-diskussjonijiet ta’ “Narrattiva Ġdida għall-Ewropa”.

Brussel, il-31 ta’ Jannar 2018




